
ПЛЕНАРНОЕ ЗАСЕДАНИЕ

А. А. Каваленя 

ІНСТЫТУТ БЕЛАРУСКАЙ КУЛЬТУРЫ – ШЛЯХ 
ДА НАЦЫЯНАЛЬНАЙ АКАДЭМІІ НАВУК БЕЛАРУСІ

Шаноўныя ўдзельнікі Міжнароднай навуковай канферэнцыі!
Паважаныя госці і калегі!
Сёння ў гэтай зале сабраліся прадстаўнікі вядучых устаноў 

навукі, культуры і адукацыі Рэспублікі Беларусь, а таксама за-
межных краін з нагоды 90-й гадавіны заснавання Інстытута бе-
ларускай культуры, які паклаў пачатак фарміраванню беларускай 
акадэмічнай навукі. Я ўпэўнены, што праца нашага навуковага 
форума дапаможа абмеркаваць многія навуковыя праблемы. Уз-
ровень навуковых даследаванняў, асабліва грамадазнаўча-гума-
нітарнага напрамку, – вызначальны фактар сацыяльна-экана-
мічнага, грамадска-палітычнага і культурнага развіцця дзяржавы. 
У нашай краіне разгорнуты актыўныя навуковыя даследаванні 
па многіх напрамках прыродазнаўчых, тэхнічных і гуманітарных 
навук.

Як гуманітарый, не магу не адзначыць таго факта, і аб гэтым 
сцвярджаюць многія спецыялісты, што ў XXI стагоддзі грамад-
ства асабліва запатрабуе даследаванні гуманітарных навук. Гэта
ў першую чаргу абумоўлена шэрагам абставін, якія актыў-
на ўплываюць на становішча чалавека ў сусветным грамадстве.
Нельга не заўважыць таго, што ў наш час адбываецца актыў-
нае змяненне светапогляду людзей пад уплывам шэрагу фак-
тараў. Па-першае, працэсаў глабалізацыі, па-другое, змяненняў 



4

паўсядзённай камунікацыі людзей, па-трэцяе, новых магчыма-
сцяў змянення прыродных якасцяў самога чалавека.

Апошнім часам, асабліва ў перыяд фінансава-эканамічных 
крызісаў, значна актывізуецца грамадская думка. Нават узніка-
юць пытанні аб адказнасці навук, у першую чаргу эканамічных, 
сацыялагічных, юрыдычных, чые вынікі могуць быць у асно-
ве прыняцця найбольш верагодных сацыяльна-тэхналагічных 
рашэнняў, за становішча ў грамадстве. Між тым, многія прабле-
мы грамадскага жыцця так ці інакш звязваюцца з наступствамі 
глабалізацыі. Сёння ў асэнсаванні многіх людзей глабалізацыя 
ў значнай ступені ўспрымаецца як адмоўны працэс. Лічыцца, 
што яна негатыўна ўплывае на сацыяльна-эканамічнае развіццё, 
асабліва невялікіх краін, прыводзіць да нівеліравання культур-
нага жыцця, садзейнічае распальванню нацыяналістычных на-
строеў, ўзнікненню і пашырэнню тэрарызму і г. д.

Варта пазначыць, што глабалізацыя пачалася не ўчора і не 
сёння, што гэта аб’ектыўны працэс, які немагчыма адмяніць, 
тым больш супрацьстаяць яму. Некаторыя аўтары сцвярджа-
юць, што працэсы глабалізацыі пачаліся ў канцы ХХ стагоддзя, 
з чым цяжка пагадзіцца. Звернем увагу на той факт, што кожная 
гістарычная з’ява, падзея, альбо працэс першасна фармулююцца 
як ідэя інтэлектам чалавека. Уяўляецца, што яшчэ ў глыбокай 
старажытнасці ў людзей маглі ўзнікаць пэўныя светапогляд-
ныя ўяўленні, а калі чалавек стаў асэнсоўваць сябе як разумную 
істоту, ў яго, безумоўна, з’явілася жаданне зазірнуць за межы 
арыялу свайго рассялення.

У рэчышчы выказанай думкі, мяркую, будзе карысным звяр-
нуць увагу на шэраг вызначальных падзей, што адбыліся ў пра-
цэсе развіцця чалавечай цывілізацыі, якія красамоўна свед-
чаць аб аб’ектыўнай сутнасці і генезісе развіцця глабалізацыі. 
Тут неабходна назваць, на наш погляд, цэлы шэраг агульнавя-
домых і найбольш значных падзей, якія адбыліся ў працэсе
развіцця сусветнага грамадства. Не прэтэндуючы на ісціну, звер-
нем увагу толькі на тыя, што безумоўна паўплывалі на сусвет-
нае грамадскае жыццё. У гэтым шэрагу назавём неалітычную 
рэвалюцыю, вялікае перасяленне народаў, крыжовыя паходы, вя-

лікія геаграфічныя адкрыцці, навуковыя адкрыцці ХVІІІ–ХХ ста-
годдзяў, Першую і Другую сусветныя войны, асваенне касміч-
най прасторы, развіццё транспартных і камунікатыўна-інфар-
мацыйных тэхналогій, сродкаў масавай інфармацыі, радыё і тэле-
бачання. Гэтыя і некаторыя іншыя грамадска-палітычныя падзеі 
і навукова-тэхнічныя адкрыцці сталі важнымі вехамі развіцця 
сусветнага грамадства, значна актывізавалі працэс глабалізацыі 
і яе размах.

На працягу гістарычнага развіцця Беларусі, якая знаходзіцца 
не толькі ў цэнтры еўрапейскай цывілізацыі, але і на перакры-
жаванні шляхоў зносін, у большай ці ў меншай ступені яна па-
стаянна адчувала, а іншы раз станавілася ў цэнтры сусветных 
грамадска-палітычных падзей. Наша геапалітычнае месца не 
толькі вызначыла многія складанасці этнагенезу, нацыянальна-
дзяржаўнага будаўніцтва, грамадска-культурнага і духоўнага 
жыцця беларускага народа, але і пэўным чынам паўплывала і на 
стан развіцця айчыннай навукі.

Асэнсаванае разуменне сучасных грамадска-палітычных па-
дзей, што адбываюцца ў сусветным грамадстве, іх уплыву на 
Беларусь патрабуе паглыбленага і ўважлівага позірку ў мінулае. 
Пачатак айчыннай навукі мае глыбокія карані. Яе вытокі ўзы-
ходзяць у глыб нашай гісторыі. Погляд у мінулае айчыннай на-
вуковай думкі, аналіз гістарычных старонак яе развіцця дазва-
ляюць убачыць не толькі складаныя і супярэчлівыя падзеі, але 
і многае з таго, што дае падставы ганарыцца дасягненнямі, не-
каторыя з якіх маюць сусветнае значэнне.

Як сведчыць вопыт, зараджэнне першых элементаў навуко-
вых ведаў непарыўна звязана з гісторыяй фарміравання белару-
скага грамадства. Развіццё навукі вызначалася не толькі логікай 
руху навуковых ідэй, але галоўным чынам самім жыццём, па-
нуючымі рэлігійнымі, філасофскімі, ідэалагічнымі плынямі і па-
літычнымі стасункамі.

Вядома, што фарміраванне навукі было цесна звязана са ста-
наўленнем, з ростам гарадоў і патрэбамі вытворчасці, карэннымі 
праблемамі нацыянальнага і сацыяльнага развіцця грамадства. 
Навуковыя веды арганічна ўваходзілі ў матэрыяльнае і духоўнае 



6

жыццё грамадства і адыгрывалі вызначальную ролю ў развіцці 
народа і краіны.

Беларуская зямля нарадзіла велізарную колькасць выдатных 
грамадскіх дзеячаў, вучоных, паэтаў і пісьменнікаў. Многія імё-
ны нашых суайчыннікаў навечна ўпісаны ў сусветны летапіс на-
вукі і культуры, з’яўляюцца нацыянальным гонарам. Ля вытокаў 
збірання, назапашвання і распаўсюджання ведаў аб беларускім 
народзе, яго культуры і звычаях стаялі выдатныя асветнікі Ефра-
сіння Полацкая і Кірыла Тураўскі.

Нягледзячы на шматлікія цяжкасці і супярэчнасці нацыя-
нальнага і дзяржаўнага станаўлення, беларускі народ даў сус-
ветнай цывілізацыі шматлікія імёны выдатных гуманістаў-
асветнікаў.

У краінах Еўропы добра ведалі не толькі імёны Францыска 
Скарыны, Міколы Гусоўскага, Сымона Буднага. У шэрагу вядо-
мых імёнаў Пётр Мсціславец (XVI ст.) – друкар, прыхільнік 
адукацыі беларускага народа, які выдаў у 1575 годзе Евангелле; 
Яўстафій Валовіч (1520–1587) – дзяржаўны дзеяч, адзін з аўтараў 
Статута ВКЛ 1566 года, праціўнік прыняцця Люблінскай уніі;
Васіль Цяпінскі (1530-я–1603) – мысліцель-гуманіст і кнігавы-
давец, які выдаў у 1580 годзе Евангелле на беларускай мове; 
Леў Сапега (1557–1633) – дзяржаўны дзеяч, канцлер ВКЛ, які 
фінансаваў выданне Статута ВКЛ 1588 года; Ілля Капіевіч (1651–
1714) – асветнік, выдавец звыш 20 кніг, пісьменнік, стваральнік 
кірылічнай грамадзянскай азбукі.

Не можа не выклікаць захаплення імя нашага суайчынніка 
Казіміра Семяновіча. Менавіта ён першым у сусветнай практы-
цы абгрунтаваў ідэю шматпрыступкавай ракеты, падмацаваўшы 
сваё вынаходніцтва падрабязнымі чарцяжамі і малюнкамі. Яго 
ідэі больш чым на два стагоддзі апярэдзілі Цыялкоўскага. 

Знакамітай асобай у гісторыі айчыннай і сусветнай культу-
ры з’яўляецца выдатны Палачанін, асветнік, паэт, драматург, пе-
дагог, перакладчык, царкоўны і грамадскі дзеяч Сімяон Полацкі. 
Ён заснаваў «лацінскую» школу і незалежную ад патрыяршай 
цэнзуры друкарню, як перакладчык пазнаёміў грамадскасць 
з многімі творамі тагачаснасці: «Казанне пра Магамета», «Таста-

мент, або Запавет Васіля, цара грэчаскага», «Гісторыя пра Вар-
лаама і Іасафа». Сусветную славу яму прынеслі выдадзеныя па-
смяротна два вялікія зборнікі: «Вертаград мнагацветны» і «Рыф-
малагіён, ці Вершаслоў».

Выхадзец з Навагрудчыны, Антоній Тызенгаўз быў засна-
вальнікам шматлікіх мануфактур, культурных устаноў, парафі-
яльных школ для сялянскіх і мяшчанскіх дзяцей на беларускіх 
землях, а таксама першага ў Беларусі перыядычнага выдання – 
«Гродзенскай газеты».

Нельга без павагі ўспамінаць імя знакамітага астранома і ас-
ветніка, ураджэнца Гродзенскай зямлі Марціна Пачобута-Адля-
ніцкага. Ён зрабіў значны ўклад у развіццё асветы, папуля-
рызацыю прыродазнаўчых і матэматычных ведаў, актыўна 
працаваў у Адукацыйнай камісіі Рэчы Паспалітай. З’яўляўся 
арганізатарам і дырэктарам Віленскай абсерваторыі, вывучаў 
планету Меркурый, адкрыў невядомае сузор’е, вызначыў да-
кладныя каардынаты многіх населеных пунктаў у Беларусі і Літ-
ве. Доўгі час Пачобут-Адляніцкі працаваў рэктарам рэарганіза-
ванай у Галоўную школу Вялікага княства Літоўскага Віленскай 
езуіцкай акадэміі. За заслугі ў прыродазнаўстве ён выбіраўся 
членам-карэспандэнтам Парыжскай акадэміі навук і Лонданска-
га астранамічнага таварыства.

Прызнаным спецыялістам у галіне батанікі, геалогіі, мінера-
логіі, заалогіі, ветэрынарыі і сельскай гаспадаркі быў выхадзец
з Лідчыны Станіслаў Юндзіл. Адным з першых ён даследаваў 
раслінны свет Беларусі, напісаў у 1791 г. кнігу «Апісанне дзіка-
рослых раслін у правінцыі Вялікага княства Літоўскага, зробле-
нае паводле сістэмы Лінея», падрыхтаваў у якасці падручнікаў 
«Асновы батанікі» і «Кароткі курс заалогіі». Вялікую цікавасць 
выклікалі яго навуковыя працы «Аб саляных радовішчах і солі 
ў Стоклішках» і «Прыкладная батаніка, ці звесткі аб уласцівасцях 
і ўжытку раслін у гандлі, эканоміцы, рукадзеллі, аб іх радзіме, 
размнажэнні і даглядзе». Намаганнямі Юндзіла ў Віленскім 
універсітэце была створана багатая калекцыя раслін, якая, дзя-
куючы яго актыўнай карэспандэнцыі і абмену з айчыннымі і за-
межнымі батанікамі, налічвала 6500 відаў.

Малавядома, але факт, што ўраджэнец Магілёва, таленавіты 
прыродазнаўца, біёлаг-эвалюцыяніст, батанік-сістэматык Павел 
Гаранінаў на 25 гадоў (у 1834 г.) раней за Чарльза Дарвіна (у 1859 г.) 
абгрунтаваў эвалюцыйную тэорыю паходжання расліннага і жы-
вёльнага свету.

Вядомым у Еўропе прыхільнікам і прапагандыстам эвалю-
цыйнай тэорыі быў прыродазнаўца і медык Бенедыкт Дыбоўскі, 
які нарадзіўся ў маёнтку Адамарын Вілейскага павета Мінскай 
губерні. У сваіх працах і лекцыях Дыбоўскі даказваў, што жы-
вёльны і раслінны свет развіваецца паводле натуральных законаў.

Гонар і павагу выклікаюць даследаванні выдатнага заолага, 
прафесара Пецярбургскага ўніверсітэта Аляксандра Кавалеўска-
га, выхадца з Віцебшчыны. У яго працах знайшла ўвасабленне 
ідэя гармоніі ў развіцці жывых арганізмаў. Грунтуючыся на эва-
люцыйнай тэорыі, ён заклаў фундамент эвалюцыйна-параўналь-
най эмбрыялогіі.

Нельга не ўзгадаць навуковую спадчыну вядомага ў Еўро-
пе навукоўца-прыродазнаўца Канстанціна Тызенгаўза, які нара-
дзіўся ў мястэчку Жалудок, што на Гродзеншчыне. У 1812 годзе 
прымаў актыўны ўдзел у вайне супраць Напалеона. Пасля закан-
чэння ваенных дзеянняў цалкам заняўся арніталогіяй. Яго пяру 
належаць фундаментальныя працы на польскай мове «Асновы 
арніталогіі, або навукі пра птушак» і «Усеагульная арніталогія, 
або Апісанне птушак усіх частак свету». У сваім маёнтку ў Па-
ставах стварыў арніталагічны музей, у якім было некалькі ты-
сяч экспанатаў птушак з Беларусі, Літвы і Украіны. Захапляўся 
жывапісам, быў вучнем мастака Яна Рустэма. Стварыў у Паста-
вах сваю карцінную галерэю. Апрацаваў ілюстрацыйны матэ-
рыял да кнігі У. Тачаноўскага «Заалогія польскіх птушак» (1862 г).

Прыкметны след у гісторыі тэхнічнай думкі XIX ст. пакі-
нуў наш зямляк Казімір Чарноўскі, які яшчэ ў 1825–1829 гг. рас-
працаваў праект падводнага судна. 

Гонарам нашай краіны з’яўляецца шматгранная навуковая
і практычная дзейнасць ураджэнца Карэліцкага раёна Ігната Да-
мейкі. Адукацыю Дамейка атрымаў у Шчучынскай кляштарнай 
школе ордэна піяраў і стаў студэнтам прыродазнаўчага аддзя-

лення фізіка-матэматычнага факультэта Віленскага ўніверсітэта. 
Затым Дамейка пераехаў у Парыж, тут скончыў Вышэйшую 
школу горнай справы пры Сарбоне. У 1837 годзе яго запрасілі 
у Чылі, дзе ў сталічным універсітэце спачатку ўзначаліў кафе-
дру хіміі, а ў 1867–1883 гг. займаў пасаду рэктара. У гонар за-
слуг перад навукай яго прозвішчам названы мінерал дамейкіт, 
выкапнёвы слімак Nautilus Domeycus, фіялка Viola Domeykiana, 
аманіт чылійскі Amonites Domeykanus, рабочы пасёлак у Чылі, 
хрыбет у Андах. І. Дамейко з’яўляўся ганаровым членам поль-
скай і многіх еўрапейскіх Акадэмій. Сёння ў Санцьяга стаіць 
помнік «Грандэ Эдукатору», у яго доме зроблены мемарыяльны 
музей, а адзін з партовых гарадоў Чылі названы Пуэрта-Дамейка. 

 Грунтуючыся на рацыянальна-крытычным мысленні, воль-
ным ад рэлігійнага светаўяўлення, гуманітарныя даследаванні 
атрымалі сваё інтэнсіўнае развіццё ў канцы ХІХ стагоддзя. 
У фундаментальных працах Ігнація Даніловіча, Мітрафана Доў-
нар-Запольскага, Яўхіма Карскага, Міхаіла Каяловіча, Івана Ла-
по, Мікалая Нікіфароўскага, Яна Насовіча, Еўдакіма Раманава, 
Аляксея Сапунова, Кастуся Тышкевіча, Яўстафія Тышкевіча, 
Яна Чачота, Паўла Шэйна, Мікалая Янчука былі ўпершыню 
прадстаўлены невядомыя грамадскай і замежнай думцы старон-
кі гісторыі матэрыяльнай і духоўнай культуры беларусаў. Мена-
віта толькі дзякуючы іх працам быў закладзены трывалы наву-
ковы падмурак абгрунтавання і паспяховага фарміравання бела-
рускай нацыі і дзяржаўнасці.

Важным дасягненнем у сферы беларускай культуры ХIХ –
пачатку ХХ стагоддзя з’яўляецца адраджэнне і наступнае раз-
віццё літаратурнага працэсу. На яго магутнай хвалі зарадзілася і 
пусціла глыбокія карані беларускае прафесійнае тэатральнае 
мастацтва. У пачатку ХХ стагоддзя актыўна стала развівацца 
беларуская літаратурная мова, якая аказвала вырашальны ўп-
лыў на фарміраванне нацыянальнай самасвядомасці і нацыя-
нальнай культуры беларускага народа, з’явіўся беларускі перыя-
дычны друк. Бурнае развіццё беларускай мовы, яе фанетычных,
лексічных і граматычных нормаў адбылося з прыходам у літа-

ратуру Францішка Багушэвіча, Янкі Лучыны, Янкі Купалы, Яку-
ба Коласа, Цёткі і інш.

Вялікая заслуга ў развіцці беларускага нацыянальна-куль-
турнага руху і ў распаўсюджанні нацыянальнай асветы нале-
жыць кнігавыдавецкаму таварыству «Загляне сонца і ў наша 
аконца», заснаванаму Б. Эпімах-Шыпілам у Санкт-Пецярбургу 
ў 1906 годзе. Таварыства паклала пачатак сістэматычнаму выдан-
ню літаратуры на беларускай мове. Пазней адкрыліся яшчэ 6 бе-
ларускіх выдавецтваў. Толькі за 1908–1914 гады ў свет выйшлі 
77 беларускіх кніг агульным тыражом 226 тысяч экземпляраў. 
У 1906–1915 гадах легальна выдавалася беларуская газета «Наша 
ніва», якая стала ідэйна-арганізацыйным цэнтрам беларускага 
нацыянальнага руху і сыграла велізарную ролю ў фарміраванні 
і станаўленні нацыянальнай самасвядомасці беларусаў.

Як бачна, навуковыя веды за невялікі гістарычны адрэзак 
часу, дзякуючы намаганням айчынных навукоўцаў і грамадскіх 
дзеячаў, атрымалі дастаткова шырокае развіццё. Значнага рос-
квіту беларуская навука дасягнула ў савецкі перыяд. Знамя-
нальнымі падзеямі ў навуковым жыцці Беларусі стала адкрыццё 
ў 1921 г. Беларускага дзяржаўнага ўніверсітэта і заснаванне 
ў 1922 г. буйнога навукова-даследчага цэнтра – Інстытута бе-
ларускай культуры, які з’явіўся правобразам Беларускай Ака-
дэміі навук. У адпаведнасці з пастановай Цэнтральнага Выка-
наўчага Камітэта і Саўнаркама Беларускай ССР ад 13 кастрыч-
ніка 1928 года «Аб рэарганізацыі Інстытута беларускай культуры 
ў Беларускую Акадэмію навук» было абвешчана аб стварэнні 
Беларускай Акадэміі навук. Яе ўрачыстае адкрыццё адбылося 
ў Мінску 1 студзеня 1929 года. Першы склад сапраўдных членаў 
Беларускай Акадэміі навук аб’ядноўваў 23 чалавекі. Гэта былі 
вядомыя беларускія навукоўцы і грамадскія дзеячы, а таксама 
9 прадстаўнікоў ад Расіі і Украіны. Першым прэзідэнтам Белару-
скай Акадэміі навук быў абраны гісторык, член Бюро ЦК КП(б)
Б У. М. Ігнатоўскі. У складзе БАН у той час працавалі першыя 
акадэмікі: Я. М. Афанасьеў, М. Ф. Бліадухо, С. Я. Вольфсан, 
Г. I. Гарэцкі, М. В. Грэдзінгер, А. Д. Дубах, М. М. Дурнаво, Д. Ф. Жы-
луновіч (Цішка Гартны), I. I. Замоцін, В. У. Ластоўскі, I. Ю. Лёсік, 

I. Д. Луцэвіч (Янка Купала), М. К. Малюшыцкі, С. Ю. Мату-
лайціс, К. М. Міцкевіч (Якуб Колас), С. М. Некрашэвіч, I. А. Пе-
тровіч, У. I. Пічэта, Б. А. Тарашкевіч, П. А. Туткоўскі, А. М. Ясінскі.

За перадваенныя гады навукоўцы Акадэміі навук на чале 
з яе прэзідэнтамі У. М. Ігнатоўскім (1929–1931 гг.), П. О. Горыным 
(1931–1936 гг.) і I. 3. Суртой (1936–1937 гг.) змаглі многае здзейсніць 
у галіне адраджэння і вывучэння нацыянальнай гісторыі, мовы, 
літаратуры і этнаграфіі Беларусі. Быў пакладзены пачатак дасле-
даванням у галіне біялогіі, геалогіі, медыцыны, фізіка-матэма-
тычных і хімічных навук. Працы акадэмічных навукоўцаў былі 
адзначаны чатырма Дзяржаўнымі прэміямі СССР. Фарміраванне 
навуковых кадраў, іх рост і развіццё адбывалася разам з раз-
віццём сацыяльна-эканамічнага, культурнага і палітычнага бу-
даўніцтва Беларусі. Ужо ў 1929 годзе акадэмічная супольнасць 
аб’ядноўвала 128 чалавек, сярод іх – 87 навуковых супрацоўнікаў.

Вядома, гістарычны час і сацыяльна-палітычнае жыццё, якое 
разгарнулася ў 30-я гады ХХ стагоддзя ў СССР аказвала адмоў-
ны ўплыў на асноўныя накірункі дзейнасці навуковых устаноў. 
Асабліва негатыўна паўплывалі на развіццё акадэмічнай навукі 
рэпрэсіі 30-х гадоў. Праблема абвастрылася тым, што белару-
скае акадэмічнае навуковае асяроддзе было вынішчана на этапе 
яго станаўлення, калі толькі пачалі фарміравацца навуковыя 
школы. Так, ужо 6 снежня 1930 года СНК БССР прыняў паста-
нову аб выключэнні са складу акадэміі першых акадэмікаў: 
Г. I. Гарэцкага, А. Д. Дубаха, В. У Ластоўскага, I. Ю. Лёсіка. С. М. Не-
крашэвіча, У. I. Пічэты, якія ў гэты час яшчэ знаходзіліся пад 
следствам. У 1937–1938 гг. беларуская інтэлектуальная эліта па-
несла велізарныя, непапраўныя страты. Па неабгрунтаваных 
абвінавачаннях былі рэпрэсіраваны вядомыя дзеячы навукі і куль-
туры, арганізатары навукі, у тым ліку акадэмікі: Я. М. Афана-
сьеў, Ц. Л. Бурсцін, П. В. Горын, Т. Ф. Домбаль, I. I. Замоцін, 
Д. Ф. Жылуновіч, С. Ю. Матулайціс, П. Я. Панкевіч, I. А. Пятро-
віч, В. А. Сербента, I. 3. Сурта, Б. А. Тарашкевіч, В. К. Шчарбакоў. 
За гады рэпрэсій ахвярамі сталі звыш 140 вучоных і супрацоў-

нікаў акадэміі, прычым многія былі прыгавораны да вышэйшай 
меры пакарання.

Паступальнае развіццё беларускай навукі парушылася Вялі-
кай Айчыннай вайной. Разам з усім беларускім народам айчын-
ныя навукоўцы пераадольвалі суровыя ваенныя выпрабаванні. 
Некаторая частка беларускіх вучоных была эвакуіравана ў са-
вецкі тыл, дзе змагла ўключыцца ў рашэнне задач, якія паўсталі 
перад навукай у гады вайны. На чале з прэзідэнтам АН БССР 
К. В. Горавым (1938–1947 гг.) вучоныя актыўна ўдзельнічалі ў ра-
шэнні пытанняў, звязаных з пашырэннем і павелічэннем сыра-
вінных рэсурсаў краіны, распрацоўвалі новыя і ўдасканальвалі 
існуючыя тэхналагічныя працэсы ў вытворчасці, праводзілі дас-
ледаванні па павышэнні ўраджайнасці сельскагаспадарчых куль-
тур, пашырэнні іх пасеваў. Не спыняліся працы і ў галіне гума-
нітарных навук. Навуковыя распрацоўкі садзейнічалі ўзмацнен-
ню ваенна-эканамічнага патэнцыялу Савецкага Саюза, а таксама 
спрыялі маральна-палітычнай мабілізацыі савецкіх людзей на 
адпор ворагу.

Больш за 100 супрацоўнікаў Акадэміі вялі барацьбу супраць 
германскіх захопнікаў на фронце і ў радах партызан, удзельнічалі 
ў антыфашысцкім падполлі. Яны да канца выканалі свой абавя-
зак, паклаўшы сілы і веды на алтар Вялікай Перамогі. Іх гераіч-
ныя подзвігі адзначаны высокімі ўрадавымі ўзнагародамі. Ордэ-
намі Леніна былі ўзнагароджаны акадэмікі М. М. Нікольскі, 
У. М. Перцаў, ордэнамі Працоўнага Чырвонага Сцяга – акадэмікі 
Ц. М. Годнеў, А. Р. Жэбрак, О. К. Кедраў-Зіхман, В. А. Лявонаў, 
А. Я. Пракапчук, члены-карэспандэнты Д. М. Голуб, М. Ф. Яр-
моленка.

Асэнсоўваючы гэты складанейшы перыяд айчыннай навукі, 
можна сцвярджаць, што толькі дзякуючы найвышэйшаму, пры-
роднаму інтэлектуальна-генетычнаму патэнцыялу беларускага 
народа, яго адвечнай празе да ведаў, былі пераадолены велізар-
ныя страты. Так, на пачатак 1945 года узнавілі сваю дзейнасць 
толькі 8 акадэмічных інстытутаў. У пасляваенныя гады навукоў-
цам Акадэміі навук на чале з прэзідэнтамі А. Р. Жэбракам (1947 г.)
 і М. I. Грашчанковым (1947–1951 гг.) многае прыйшлося пачы-

наць спачатку. Асабліва значнай праблемай быў востры недахоп 
кадраў. Шмат было здзейснена па ўмацаванні і пашырэнні наву-
ковых устаноў і падрыхтоўцы навуковых кадраў. Ужо ў 1951 го-
дзе у Акадэміі дзейнічала 29 навукова-даследчых устаноў, у тым 
ліку 16 інстытутаў. Агульная колькасць супрацоўнікаў дасягну-
ла 1234 чалавекі. У гэты час у Акадэміі працавалі 33 акадэмікі, 
27 членаў-карэспандэнтаў, 55 прафесараў і дактароў навук, 165 кан-
дыдатаў навук.

Узнікненне ў сярэдзіне 50-х гадоў новых галін народнай гас-
падаркі рэспублікі выклікала патрэбу хуткага развіцця фізіка-
матэматычных і тэхнічных навук. Дзеля вырашэння гэтай задачы
на працу ў Беларусь былі запрошаны многія вядомыя навукоў-
цы з РСФСР: фізікі Б. I. Сцяпанаў, А. Н. Сеўчанка, М. А. Елья-
шэвіч, М. М. Сірата, матэматыкі М. П. Яругін, У. I. Крылоў, 
цеплафізік А. В. Лыкаў, матэрыялавед В. П. Севярдзенка, буйны 
спецыяліст у галіне ядзернай энергетыкі А. К. Красін, фізіёлаг 
I. А. Булыгін, генетык М. В. Турбін і інш.

Дзякуючы дзейснай дапамозе расійскіх вучоных і матэры-
яльнай падтрымцы кіраўніцтва СССР, ужо 28 красавіка 1962 го-
да ў вёсцы Сосны, што пад Мінскам, быў ажыццёўлены запуск 
атамнага рэактара магутнасцю 2000 кВт, які ў далейшым быў 
уключаны ў склад Інстытута энергетыкі АН БССР. Перад 
беларускімі навукоўцамі адкрыліся вялікія магчымасці для экс-
перыментальных прац па мірным выкарыстанні атамнай энергіі. 
У 1965 годзе быў створаны Інстытут ядзернай энергетыкі, ды-
рэктарам стаў акадэмік А. К. Красін. Пры садзейнічанні наву-
коўцаў Інстытута атамнай энергіі імя I. В. Курчатава АН СССР 
у Інстытуце ядзернай энергетыкі разгарнуліся даследчыя і пра-
ектна-канструктарскія работы па стварэнні рэактараў, у якіх 
атамная энергія ператворыцца ў электрычную. Праводзіліся да-
следаванні па вадароднай энергетыцы, радыяцыйнай хіміі і ра-
дыяцыйнай мадыфікацыі матэрыялаў. Тут сталі атрымліваць 
вельмі неабходныя для патрэб прамысловасці, сельскай гаспа-
даркі і медыцыны кароткажывучыя ізатопы.

Цэлай эпохай у развіцці Акадэміі навук сталі гады, калі яе 
прэзідэнтам з’яўляўся М. А. Барысевіч (1969–1987 гг). Неабходна 



14

зазначыць, што ў 70-я гг. XX стагоддзя Акадэмія навук БССР ме-
ла яскрава акрэсленыя напрамкі навуковых даследаванняў і ва-
лодала моцным, добрападрыхтаваным навуковым патэнцыялам. 
Дзеля паспяховага руху наперад патрэбны былі сур’ёзныя нама-
ганні і дзяржаўная падтрымка. Ужо ў пачатку 1970 года для па-
скарэння навукова-тэхнічнага прагрэсу Акадэмія навук сумесна 
з адпаведнымі міністэрствамі і ведамствамі, прадпрыемствамі, 
ВНУ выпрацавала комплекс мер па развіцці і павышэнні эфек-
тыўнасці фундаментальных і прыкладных даследаванняў. Шмат 
было здзейснена для павышэння ролі навукі ў вырашэнні най-
важнейшых народнагаспадарчых праблем і ўдасканалення сістэ-
мы вышэйшай адукацыі.

Разгарнулася вялікая праца па стварэнні матэрыяльнай на-
вуковай базы. 3 бюджэту СССР сталі вылучацца ў павялічаных 
аб’ёмах асігнаванні на навуковыя даследаванні і капітальнае 
будаўніцтва, што дазволіла ў сціслы тэрмін ажыццявіць істот-
ныя структурныя пераўтварэнні. У 1970 годзе на 160 гектарах 
разгарнулася будаўніцтва Акадэмгарадка, заснавана Цэнтраль-
нае канструктарскае бюро з доследнай вытворчасцю. У наступ-
ныя гады былі адкрыты яшчэ 9 канструктарскіх бюро з дослед-
най вытворчасцю пры інстытутах Аддзялення фізікі, матэматыкі 
і інфарматыкі, Аддзялення фізіка-тэхнічных навук. Для інсты-
тутаў хімічнага і біялагічнага профілю было створана 5 экспе-
рыментальных баз. За 1970–1986 гады ўведзена ў дзеянне 30 буй-
ных акадэмічных аб’ектаў.

Дасягненні акадэмічных навукоўцаў па шэрагу важных на-
вуковых кірункаў атрымалі прызнанне не толькі ў СССР, але і за 
мяжой. Вялікай падзеяй у жыцці Акадэміі стала ўзнагароджанне 
ў 1978 годзе яе калектыву ордэнам Леніна за заслугі ў развіцці 
навукі, эканомікі і культуры, падрыхтоўцы высокакваліфікава-
ных навуковых кадраў і ў сувязі з 50-годдзем з дня заснавання. 
Усяго з 1970 па 1986 гады акадэмічным вучоным было прысуд-
жана 14 Дзяржаўных прэмій СССР, 43 Дзяржаўныя прэміі БССР 
і 19 прэмій Ленінскага камсамола.

Перабудова, а затым і распад СССР выклікалі цэлую хвалю 
негатыўных працэсаў, у тым ліку і ў навуцы. Былі парушаны 

ўсталяваныя за дзесяцігоддзі народнагаспадарчыя і навуковыя 
сувязі, што прывяло да стыхійнага разбурэння навукі.

Важнай падзеяй, якая яскрава сведчыць аб падтрымцы дзяр-
жавай акадэмічнай навукі стала прыняцце Указа Прэзідэнта 
Рэспублікі Беларусь ад 15 мая 1997 года «Аб Нацыянальнай 
акадэміі наук Беларусі». Гэты лёсавызначальны дакумент надаў 
новы імпульс развіццю навукі. Акадэмія была ператворана ў На-
цыянальную акадэмію навук са статусам вышэйшай дзяржаўнай 
навуковай арганізацыі Беларусі. На яе ўскладалася адказнасць 
за арганізацыю, каардынацыю і правядзенне фундаментальных 
навуковых даследаванняў у краіне. Было ажыццёўлена ўдаска-
наленне нарматыўна-прававой базы, што спрыяла паступоваму 
ўзнаўленню ўплыву навукі на развіццё эканамічнага патэнцыя-
лу краіны, сацыяльнай і культурнай сферы, дазволіла калектыву 
навукоўцаў НАН Беларусі на чале з яе прэзідэнтам А. П. Вай-
товічам (1997–2000 гг.) больш актыўна і мэтанакіравана канцэн-
траваць сілы і сродкі на прыярытэтных напрамках развіцця 
навукі і вытворчасці.

Загадам Прэзідэнта Рэспублікі Беларусь ад 19 кастрычніка 
2001 года на пасаду Прэзідэнта НАН Беларусі быў прызначаны 
доктар эканамічных навук, вядомы дзяржаўны дзеяч М. У. Мяс-
ніковіч. Абапіраючыся на напрацаваны вопыт кіравання, ство-
раную сістэму арганізацыйнай структуры акадэмічнай навукі, 
былі прыняты рашэнні, якія не дазволілі разбурыць нацыяналь-
най сутнасці навукі ў працэсе ажыццяўлення аб’ектыўна наспелых 
арганізацыйных пераўтварэнняў. Пераадольваючы аб’ектыўныя 
і суб’ектыўныя складанасці, дзякуючы намаганням Прэзідыума 
Акадэміі навук, акадэмічная навука значна наблізілася да патрэб 
рэальнага сектара эканомікі.

З снежня 2010 года Старшынёй Прэзідыума НАН Беларусі 
быў прызначаны доктар тэхнічных навук, прафесар А. М. Русе-
цкі. За кароткі час былі ўдакладненыя навуковыя праграмы, выз-
началіся найбольш патрэбныя напрамкі даследаванняў, якія ад-
павядаюць павышэнню эфектыўнасці развіцця прамысловасці, 
сельскай гаспадаркі і стану беларускага грамадства.

